
రామాష్టకమ్

భజే విశేషసున్దరం  సమస్తపాపఖణ్డనమ్  ।
స్వభక్తచిత్తరఞ్జనం   సదైవ  రామమద్వయమ్ ॥ ౧॥
జటాకలాపశోభితం సమస్తపాపనాశకమ్ ।
స్వభక్తభీతిభఙ్జనం  భజేహ రామమద్వయమ్ ॥ ౨॥
నిజస్వరూపబోధకం కృపాకరం భవాపహమ్ ।
సమం శివం నిరఞ్జనం  భజేహ రామమద్వయమ్ ॥ ౩॥
సహప్రపఞ్చకల్పితం  హ్యనామరూపవాస్తవమ్ ।
నిరాకృతిం నిరామయం భజేహ రామమద్వయమ్ ॥ ౪॥
నిష్ప్రపఞ్చనిర్వికల్పనిర్మలం నిరామయమ్।
చిదేకరూపసన్తతం భజేహ రామమద్వయమ్ ॥ ౫॥
భవాబ్ధిపోతరూపకం  హ్యశేషదేహకల్పితమ్ ।
గుణాకరం కృపాకరం భజేహ రామమద్వయమ్ ॥ ౬॥
మహావాక్యబోధకైర్విరాజమనవాక్పదైః   ।
పరబ్రహ్మ  వ్యాపకం భజేహ రామమద్వయమ్ ॥ ౭॥
శివప్రదం  సుఖప్రదం  భవచ్ఛిదం భ్రమాపహమ్  ।
విరాజమానదైశికం  భజేహ రామమద్వయమ్ ॥ ౮॥
రామాష్టకం  పఠతి యః సుకరం సుపుణ్యం
వ్యాసేన భాషితమిదం శ‍ృణుతే మనుష్యః ।

విద్యాం శ్రియం  విపులసౌఖ్యమనన్తకీర్తిం
సమ్ప్రాప్య దేహవిలయే లభతే చ మోక్షమ్ ॥ ౯॥

॥ ఇతి శ్రీవ్యాసవిరచితం  రామాష్టకం  సమ్పూర్ణమ్  ॥

